
500 hitz
Bikotekidea hil duen gizonezko hori 

Titika Rekalt - Kazetaria

Zer gertatu da? Gizonezko hori salbuespeneko basati bat al da? Ez! Gizonezko honek gauza bakar bat baizik ez du egin, hau da: jendarteak daukan ereduaren mugak gainditu ditu eta besterik ez, eta gizonezko hiltzaileak gainditutako ereduak nagusi dira oraingoz eta eredu honen hiztegia beti erreferente da.

Kirolari eta kirol iruzkingile eta esatariek esango digute horrelako taldea «erasoan» trebea izan dela, «indartsu» jokatu dutela, behar zen «agresibitatearekin», hots «lehiakorrak» izan direla... 

Gizarte edo politika munduan ere hitz berdintsuak erabiliko dira punta batetik bestera, honelako arazoari «eutsi» behar zaiola, edo ez dela «amore» eman behar edota «tinko» defendatuko dela hau edo bestea, non ez den «irmoki» salatu behar nik dakita zer... 

Gure lanbideetan ere izan beharko dugu «konpetitiboak», «onenak», sektorean «liderrak». 

Gure umeen hezkuntzarako, kamioiak erosiko ditugu mutiltxoei, plastikozko armak, munstroak, Realaren jantziak, eta traktoreak. Aitek erakutsiko diete nola ematen den «osti pare bat», horrela besterik gabe, barre egiteko, eta nola indartsu izan behar duen. Ez diogu gure mutiltxoari utziko negar egiten, «gizonek» ez dutelako negar egiten, hori emakume edo neskatxoen jarrera delako. 

Neskatxoari, ordea, panpinak erosiko dizkiogu, txikitatik ikas dezan pardelaren aldatzen; sukaldetxo bat ukanen du opari, txikitatik ikas dezan otorduen prestatzen. Jantzi politak eta bere buruaren edertzeko krematxoak ere ukanen ditu, ongi ikas dezan gizonezkoaren gustuko diren fantasien elikatzen, harentzat erakargarri izaten... 

Eta gero, gauza horiek guztiak ongi eginik direlako kontzientzia onarekin, tristura bat sartuko zaigu ez baitugu urteko kirol oparitxoa ukan. «Euskal Selekzioa» edo «Euskadiko Selekzio» izenen inguruan ez direlako adostu. Ondorioz, ez dugu Euskal Herria-Iran partida gozatuko. 

Iranek sharia aplikatzen duela berdin du; lapur pobreei eskuak mozten dizkietela berdin du; emakumeak burua oihalez estalita badabiltzala kalez kale, harrikadaz hiltzen dituztela adulteroak direlarik, eta beren gorputza familien arteko tratu bat baizik ez dela ezkontza garaian, berdin du... 

Gure Euskal kirolariek ezin izan dute erakutsi zein «lehiakorrak» diren, nola dakiten «erasoan» egiten, nola dakiten «etsaiari min» egiten, nolako «agresibitatea» daukaten... 

Ikusi zertan garen, duela gutxi Euskadiko lau hiritako gizon sendoak lehiatu dira idi probetan, beren giharren indarra erakutsi nahian. Nahiago izan dute beren burua identifikatu idi baten indarrari ezi feminitatearen laztanari; hau bai hau balentria ederra egin digutena! 

Itxura hau daukan Euskal Herria askatu behar dela? Baliteke; zergatik ez? funtsean baina ez ote luke presa handiagoa gure buruen askatzea eredu atzerakoi horietatik? Bai, noski, gauza zaila da, zeren eta Euskal Herriaren askatasunaren traba egileak Estatu zentralista eta tokiko morroiak direlako, etsaia «bestea» eta gure buruaren askatzeko traba egileak. Aldiz, gu geu baizik ez gara traba egileak, gure ohitura komodoen apurtzea ez zaigulako komeni inondik ere. 

Negar egiteko gogoa ematen dit errealitate honek, baina, noski, ez dut negar egingo, «gizon» bat naiz, ezta?! Negar egin baneza? Jipoi litekeen marikoi bat baizik ez nintzateke, eta, noski, ez naizela halako bat ni! Nik «kristoren potroak» ditut, hombre! 

Duela gutxi Euskadiko lau hiritako gizon sendoak lehiatu dira idi probetan, beren giharren indarra erakutsi nahian. Nahiago izan dute beren burua identifikatu idi baten indarrari ezi feminitatearen laztanari; hau bai hau balentria ederra egin digutena! 

